

Drög að frumvarpi til laga um breytingu á lögum nr. 69/2003 (PFS)
21.9.2011

Frumvarp til laga ADVANCE \d 3
um breytingu á lögum um Póst- og fjarskiptastofnun nr. 69/2003, með síðari breytingum
(innleiðing Evróputilskipana, stjórnvaldssektir o.fl.)
 ADVANCE \u 2(Lagt fyrir Alþingi á x. löggjafarþingi 2011–2012.)

Eftirfarandi breytingar verða á 3. gr.:
a. Í stað orðanna „fjarskipta- og póstþjónustu“ í a. lið 2. tl. 1. mgr. kemur:

fyrir póst- og  fjarskiptaþjónustu þ.m.t. flutning á efni um fjarskiptanet.
b. b. liður 2. tl. 1. mgr. fellur brott.

c. c. liður 3. tl. 1. mgr. fellur brott.
d. Á eftir skammstöfuninni „EES“ í d. lið 3. töluliðar 1. mgr. kemur: Samband evrópskra fjarskiptaeftirlitsstofnana.  
e. Á eftir orðinu „öryrkja“ í e. lið 4. töluliðar 1. mgr. kemur: og aldraðra.

f. Á eftir f. lið 4. töluliðar 1. mgr. kemur nýr stafliður sem orðast svo:

efla möguleika notenda til að fá aðgang að og dreifa upplýsingum og nota þau forrit og þjónustur sem þeir kjósa;
g. Á eftir 1. mgr. koma tvær nýjar málsgreinar sem orðast svo:

Póst- og fjarskiptastofnun skal í störfum sínum gæta hlutlægni, gagnsæis, jafnræðis og meðalhófs með því m.a. að:
1. stuðla að fyrirsjáanleika um beitingu eftirlitsreglna með því að gæta samræmis við ákvarðanatöku,
2. stuðla að því að gætt sé jafnræðis við meðhöndlun fjarskiptafyrirtækja og póstrekenda sem búa við sömu aðstæður,
3. standa vörð um samkeppni í þágu neytenda og stuðla að samkeppni á sviði fjarskiptavirkja þar sem við á,
4. stuðla að nýsköpun og skilvirkum fjárfestingum í nýjum og bættum fjarskiptavirkjum, m.a. með því að tryggja að allar kvaðir um aðgang taki hæfilegt tillit til áhættu við fjárfestingu og með því að heimila samvinnu um uppbyggingu  og nýtingu fjarskiptavirkja, þó þannig að samkeppni á markaðnum og jafnræði séu tryggð,
5. taka tillit til mismunandi samkeppnisaðstæðna og aðstæðna neytenda í mismunandi landshlutum,
6. að beita kvöðum á fjarskiptafyrirtæki aðeins þegar virk og sjálfbær samkeppni er ekki til staðar á viðkomandi markaði,
Póst- og fjarskiptastofnun skal í störfum sínum taka fyllsta tillit til tilmæla sem Eftirlitsstofnun EFTA gefur út á sviði fjarskipta með stoð í EES samningnum. Kjósi Póst- og fjarskiptastofnun að fara ekki eftir slíkum tilmælum skal hún tilkynna Eftirlitsstofnun EFTA það og rökstyðja afstöðu sína.
Eftirfarandi breytingar verða á 5. gr.:

a. Á eftir orðinu „c-lið“ í 1. málslið 3. mgr. kemur: 2. mgr.
b. Á eftir 5. mgr. kemur ný málsgrein, svohljóðandi:

Póst- og fjarskiptastofnun getur krafist þess að fjarskiptafyrirtæki upplýsi stofnunina um  framtíðaráform varðandi uppbyggingu neta og þjónustu sem gæti haft áhrif á framboð heildsöluþjónustu til keppinauta.

Eftirfarandi breytingar verða á 7. gr.:

a. Orðin „og breytingar á skyldum á smásölumarkaði“ í 1. mgr. falla brott.

b. Á eftir orðinu stofnunin í 1. mgr. kemur: að loknu umsagnarferli skv. 6. gr.
c. Á eftir skammstöfuninni „EFTA“ í 1. mgr. kemur: Samband evrópskra fjarskiptaeftirlitsstofnana.

d. Á eftir orðinu „á“ í 2. mgr. kemur: og það er nauðsynlegt til að standa vörð um samkeppni og tryggja hagsmuni notenda.

e. Á eftir skammstöfuninni „EFTA“ í 2. mgr. kemur: Sambandi evrópskra fjarskiptaeftirlitsstofnana.
f. Á eftir skammstöfuninni „EFTA“ í 3. mgr. kemur:  og Sambandi evrópskra fjarskiptaeftirlitsstofnana.

Eftirfarandi breytingar verða á 9. gr.:
a. Á eftir orðinu „aðilum“ í 2. málslið 1. mgr. kemur: nema hún telji víst að sáttatilraun verði árangurslaus.
b. 3. mgr. 9. gr. orðist svo:
Þegar deiluaðilar eru frá fleiri en einu landi innan Evrópska efnahagssvæðisins skulu fjarskiptaeftirlitsstofnanir landanna eiga samstarf um lausn deilunnar í samræmi við skuldbindingar skv. EES samningnum. Ef einhver fjarskiptaeftirlitsstofnun sem hlut á að máli óskar eftir áliti Sambands evrópskra fjarskiptaeftirlitsstofnana, skal ekki taka ákvörðun í deilumálinu fyrr en álitið liggur fyrir, nema ákvörðun þoli ekki bið.
Á eftir orðinu „samkvæmt“ í 1. mgr. 10. gr. kemur: samningsskilmálum

Eftirtaldar breytingar verða á 12. gr.:

a. Fyrirsögn 12. gr. orðast svo: 

Dagsektir, stjórnvaldssektir og innheimta.

b. 2. og 3. málsliður 1. mgr. falla brott.
c. Á eftir 1. mgr. koma fjórar nýjar málsgreinar sem orðast svo:

Póst- og fjarskiptastofnun getur lagt stjórnvaldssektir á fyrirtæki sem brjóta gegn:

- ákvæðum laga um fjarskipti nr. 81/2003, reglum eða reglugerðum settum samkvæmt þeim eða ákvörðunum Póst- og fjarskiptastofnunar byggðum á þeim.

- ákvæðum laga um póstþjónustu nr. 19/2002, reglum eða reglugerðum settum samkvæmt þeim eða ákvörðunum Póst- og fjarskiptastofnunar byggðum á þeim.
Stjórnvaldssektir skv. 2. mgr. geta numið allt að 100 milljónum króna, en ef um er að ræða stórfellt brot geta sektir numið allt að 10% af heildarveltu síðasta rekstrarárs hjá hverju því fyrirtæki sem aðild á að broti. 
Við ákvörðun á fjárhæð sekta skal hafa hliðsjón af eðli og umfangi brota, hvað brot hafa staðið lengi og hvort um ítrekað brot er að ræða. Sektirnar renna til ríkissjóðs. Séu stjórnvaldssektir ekki greiddar innan mánaðar frá ákvörðun Póst- og fjarskiptastofnunar skal greiða dráttarvexti af fjárhæð sektarinnar. Um ákvörðun og útreikning dráttarvaxta fer eftir lögum um vexti og verðtryggingu.
Dagsektir og stjórnvaldssektir skv. þessari grein eru aðfararhæfar skv. 5. tl. 1. mgr. 1. gr. laga nr. 90/1989, um aðför. Málskot til úrskurðarnefndar fjarskipta- og póstmála frestar aðför en úrskurðir nefndarinnar eru aðfararhæfir.
Í stað „0,30%“ í 1. málsl. 4. mgr. 14. gr. kemur: 0,38% og í stað „0,25%“ kemur 0,34%.

Lög þessi öðlast þegar gildi. 

Athugasemdir með lagafrumvarpi þessu.

I. Inngangur 

Frumvarp þetta til laga um breytingu á lögum nr. 69/2003 um Póst- og fjarskiptastofnun er samið í innanríkisráðuneyti. Við gerð frumvarpsins var haft samráð við Póst- og fjarskiptastofnun. 

II. Tilefni og nauðsyn lagasetningar 

Frumvarpið var samið samhliða frumvarpi til breytinga á lögum um fjarskipti nr. 81/2003 og með þessum tveimur frumvörpum er ætlunin í fyrsta lagi að innleiða þær breytingar sem gerðar voru á tilskipunum ESB um fjarskiptamál árið 2009. Tilskipanir ESB um fjarskiptamál eru teknar til endurskoðunar með reglulegu millibili með tilliti til þróunar fjarskiptamarkaðarins og þeirrar tækni sem hann byggir á. Framkvæmdastjórn ESB lagði fram frumniðurstöður sínar um þörf á breytingum á gildandi regluverki árið 2006 og í kjölfar þess hófst samráðsferli sem á endanum leiddi til setningar þriggja nýrra ESB gerða. Það er í fyrsta lagi tilskipun 2009/140/EB sem felur í sér breytingar á þremur tilskipunum frá 2002, en það eru  tilskipun 2002/21/EB (Rammatilskipunin), tilskipun  2002/19/EB (Aðgangstilskipun) og  tilskipun 2002/20/EB (Heimildatilskipunin). Önnur ný tilskipun er nr. 2009/136/EC sem breytir ákvæðum tilskipana 2002/22/EB (Alþjónustutilskipunin) og 2002/58/EB (Tilskipun um friðhelgi einkalífs og rafræn fjarskipti). Að auki var gefin út reglugerð (EC) nr. 1211/2009, en með henni er sett á stofn ný Evrópustofnun um samræmt fjarskiptaeftirlit (BEREC). 
Í öðru lagi eru lagðar til breytingar á rekstrargjaldi sem lagt er bæði á fjarskiptafyrirtæki og póstfyrirtæki.  Rekstrargjald reiknast sem hlutfall af bókfærðri veltu og er ætlað að standa undir kostnaði vegna eftirlits Póst- og fjarskiptastofnunar með viðkomandi fyrirtækjum. Ástæðu hækkunar á tekjustofni Póst- og fjarskiptastofnunar má annars vegar rekja til aukins umfangs starfsemi innan stofnunar samkvæmt tilmælum innanríkisráðherra um stofnun öryggis- og viðbragðsteymis vegna netöryggismála. Er nánar kveðið á um stofnun öryggis- og viðbragðsteymisins í frumvarpi til breytinga á fjarskiptalögum nr. 81/2003 og hefur það hlotið heitið CERT-ÍS til samræmis við alþjóðavenju um slíka hópa. Hins vegar er talið rétt að hækka tekjustofn stofnunarinnar vegna aukins umfangs á sviði póstmála. 

III. Meginefni frumvarpsins 

Breytingar sem nú eru lagðar til á lögum um Póst- og fjarskiptastofnun eiga flestar rætur að rekja til breytinga samkvæmt ofangreindum tilskipunum ESB sem gerðar voru á rammatilskipuninni, en ein breyting er vegna breytinga á alþjónustutilskipuninni. 

Meðal nýmæla er að við töku veigamikilla ákvarðana þarf nú í sumum tilvikum að hafa samráð við nýja stofnun, Samband Evrópskra fjarskiptaeftirlitsstofnana, auk samráðs við ESA og eftirlitsstofnanir í einstökum ríkjum sem kveðið er á um í núgildandi lögum. 

Annað nýmæli er að lagt er til að Póst- og fjarskiptastofnun fái heimild til að leggja á stjórnvaldssektir á sama hátt og aðrar eftirlitsstofnanir s.s. Samkeppniseftirlitið, Fjármálaeftirlitið og Neytendastofa og byggir það á breytingum á rammatilskipun þar sem lögð er áhersla á að skilvirkt sektarkerfi sé til staðar til þess að stemma stigu við brotum á fjarskiptalöggjöf EES ríkja. 

Þá eru lagðar til breytingar á rekstrargjaldi líkt og fram kemur hér að ofan. 

Til nánari útskýringa vísast til athugasemda með einstökum greinum. 
Athugasemdir við einstakar greinar.

Nokkrar breytingar verða á 3. gr. vegna samsvarandi breytinga á 8. gr. rammatilskipunar.

Í a. lið 2. tölul. er nú sérstaklega er tekið fram að flutningur á efni um fjarskiptanet falli undir ákvæðið. Hafa ber í huga að þar er aðeins átt við þjónustu sem felst í flutningi á efni en ekki efnið sjálft. Póst- og fjarskiptastofnun á þannig að stuðla að samkeppni í flutningi á efni en hefur ekki afskipti af samkeppni í framboði á efni.

Tveir stafliðir falla brott þ.e. b. liður 2. töluliðar og c. liður 3. töluliðar vegna breytinga á 8. gr. rammatilskipunar. Innihaldi þessara ákvæða er nú ætlað að verða hluti af nýrri 2. mgr. 3. gr. um meginreglur eða sjónarmið sem Póst- og fjarskiptastofnun á að styðjast við í starfi sínu.

Breyting verður á d. lið 3. tölul. vegna breytingar á 2. mgr. 7. gr. og á d lið 3. mgr. 8. gr. rammatilskipunar þar sem kveðið er á um að samstarf við hina nýju stofnun Samband evrópskra fjarskiptaeftirlitsstofnana (Body of European Regulators for Electronic Communications (BEREC)) sem komið var á fót með reglugerð 1211/2009/EC.
Í e lið 4. tölul. er nú sérstaklega getið um aldraða notendur.

Nýr stafliður g. bætist við í 4. tölul. þar sem lögð er áhersla á frelsi notenda til þess að nota fjarskiptaþjónustu á þann veg sem þeir kjósa sjálfir.

Ný málsgrein bætist við og verður hún 2. mgr. 3.gr. Þar eru tilteknar þær meginreglur og sjónarmið sem Póst- og fjarskiptastofnun á að hafa að leiðarljósi í starfi sínu. Ákvæðið er byggt á nýrri málsgrein í 8. gr. rammatilskipunar, þ.e. 5. mgr. Þar sem ákvæðið á rætur að rekja til tilskipunar um fjarskiptamál varða sumir liðir þess eingöngu fjarskipti. Aðrir liðir sem eru án tilvísunar til fjarskipta eiga jafnt við þegar stofnunin hefur afskipti af póstrekendum, en þar er um að ræða sjónarmið sem eru jafnan lögð til grundvallar í íslenskri stjórnsýslu s.s. varðandi jafnræði, gagnsæi og meðalhóf.

Ný málsgrein sem verður 3. mgr. er byggð á 2. mgr. 19. gr. rammatilskipunar. Þar er fjallað um skyldu Póst- og fjarskiptastofnunar til að taka fyllsta tillit til tilmæla sem Eftirlitsstofnun EFTA gefur út á grundvelli fjarskiptatilskipana. Ekki er um að ræða skyldu til að fylgja tilmælunum í öllum tilvikum en rökstyðja þarf frávik frá þeim.
Breytingu á 1. málslið 3. mgr. er ætlað að gera vísun í c-lið 2. mgr. skýrari, en í núgildandi ákvæði er ekki getið um númer málsgreinar.

Nýtt ákvæði sem verður 6. mgr. er til innleiðingar á breytingu á 1. mgr. 5. gr. rammatilskipunar. Með því er Póst- og fjarskiptastofnun heimilað að krefjast upplýsinga um framtíðaráform fjarskiptafyrirtækja varðandi uppbyggingu neta og þjónustu. Slíkar upplýsingar geta verið nauðsynlegar þegar lagt er mat á þróun samkeppni og teknar ákvarðanir um kvaðir varðandi aðgang að netum.

Breytingar á 7. gr. samsvara breytingum á 7. gr. rammatilskipunar. Ekki er lengur gert ráð fyrir þeim skyldum á smásölumarkaði sem vísað er til í núgildandi 1. mgr. Um var að ræða skyldur sem áttu rætur að rekja til 16. gr. alþjónustutilskipunarinnar, en sú grein var felld úr gildi með tilskipun 2009/136/EC. 

Tekið er fram í 1. mgr. að samráð við evrópskar eftirlitsstofnanir skuli  hefjast eftir að umsagnarferli innanlands skv. 6. gr. er lokið. Þetta er í samræmi við framkvæmd hér á landi en var ekki sérstaklega tiltekið í lögunum. 

Póst- og fjarskiptastofnun ber nú að hafa samráð við Samband evrópskra fjarskiptaeftirlitsstofnana auk þeirra stofnana sem kveðið er á um í gildandi lögum þ.e. ESA og eftirlitsstofnanir í einstökum EES ríkjum og eru lagðar til breytingar þess efnis í 1., 2. og 3. mgr. 7. gr.

Í 2. mgr. eru sett skilyrði fyrir því að taka ákvörðun án undangengins samráðs við EES stofnanir og eru þessi skilyrði varðandi samkeppni og hagsmuni neytenda í samræmi við 9. mgr. 7. gr. rammatilskipunarinnar eins og henni var breytt með tilskipun 2009/140/EB.
Sú breyting verður á 1. mgr. 9. gr. að Póst- og fjarskiptastofnun verður ekki skylt að leita sátta með deiluaðilum ef slíkt er bersýnilega tilgangslaust að mati stofnunarinnar. 

Breyting verður á ákvæði 3. mgr. 9. gr. um málsmeðferð þegar deiluaðilar eru frá fleiri en einu landi. Um þetta atriði er fjallað í 21. gr. rammatilskipunar. Meginbreytingin felst í því að nú er fjarskiptaeftirlitsstofnunum heimilt að leita álits hjá Sambandi evrópskra fjarskiptaeftirlitsstofnana. Ef leitað er eftir slíku áliti frestast ákvörðun í deilumáli þar til álitið liggur fyrir nema aðgerðir þoli ekki bið.
Með breytingu á 1. mgr. 10. gr. er kveðið skýrt á um að neytendur geta kvartað til Póst- og fjarskiptastofnunar ef fjarskipta- eða póstfyrirtæki standa ekki við skuldbindingar samkvæmt samningsskilmálum. Samkvæmt upptalningu í núgildandi ákvæði geta kvartanir fyrst og fremst varðað brot gegn lögum og reglum. Það geta komið upp tilvik þar sem fyrirtæki standa ekki við skuldbindingar sínar samkvæmt samningum án þess að það sé hægt að heimfæra slíkt sem brot á ákveðinni grein í lögum eða reglum. Með þessari breytingu er neytendum tryggður réttur til að kvarta til Póst- og fjarskiptastofnunar í slíkum tilvikum. Þessi breyting er í samræmi við breytingar sem gerðar voru á 1. mgr. 34. gr. alþjónustutilskipunarinnar.

Lagt er til að Póst- og fjarskiptastofnun fái vald til þess að leggja á stjórnvaldssektir við brotum á lögum um fjarskipti og póstþjónustu og reglum og ákvörðunum sem á þeim byggja. Í grein 21a í rammatilskipun er nú lögð áhersla á að skilvirkt sektarkerfi sé til staðar til þess að stemma stigu við brotum á fjarskiptalöggjöfinni. Hér á landi hefur aðeins verið almennt sektarákvæði í lögum um fjarskipti sem einungis verður beitt með dómi. Reynslan hefur sýnt að það ákvæði er ekki skilvirkt og sjaldan eða aldrei hefur komið til þess að aðilar hafi verið dæmdir til sektargreiðslu fyrir brot á lögunum. Oft hagar þannig til að fyrirtæki hagnast verulega á því að viðhalda ólögmætu ástandi t.d. með því að halda samkeppnisaðilum frá markaði eða brjóta á réttindum neytenda og geta þau haft verulegan hvata til þess að halda brotum áfram ef ekki eru líkur á að þeim verði refsað fyrir brotin. Þessar aðstæður geta eins komið upp á markaði fyrir póstþjónustu. Af þeim sökum er lagt til að stjórnvaldssektir verði heimilaðar. 
Lagt er til að ákvæði um sektarfjárhæðir verði með svipuðu móti og samsvarandi ákvæði í Samkeppnislögum, en samkvæmt því geta sektir numið frá 0-100 milljónum króna, en þó allt að 10% af heildarveltu viðkomandi fyrirtækja í sérstökum tilfellum þar sem um stórfelld brot er að ræða. 

Aðrar breytingar á 12. gr. eru ekki efnislegar.

Lagt er til árlegt rekstrargjald sem fjarskiptafyrirtæki skulu greiða til Póst- og fjarskiptastofnunar hækki úr 0,3% af bókfærðri veltu í 0,38% og að árlegt rekstrargjald sem póstfyrirtæki greiði til stofnunarinnar hækki úr 0,25% af bókfærðri veltu í 0,34%. Er áætlað að þessar breytingar skili stofnuninni auknum tekjum sem nemur alls um 38 milljónum kr. á ári.
a.

Ástæðu hækkunar á tekjustofni Póst- og fjarskiptastofnunar er varðar fjarskiptafyrirtæki má fyrst og fremst rekja til aukins umfangs starfsemi innan stofnunar samkvæmt tilmælum innanríkisráðherra um stofnun öryggis- og viðbragðsteymis vegna netöryggismála. Er nánar kveðið á um stofnun öryggis- og viðbragðsteymisins í frumvarpi til breytinga á fjarskiptalögum nr. 81/2003 og hefur öryggis- og viðbragðshópurinn hlotið heitið CERT-ÍS í samræmi við alþjóðavenju. 

Tilgangurinn með stofnun CERT-ÍS er að fyrirbyggja og draga úr hættu í ómissandi upplýsingainnviðum (CIIP – Critical Information Infrastructure) á Íslandi eins og framast er hægt. Markmiðið er að draga úr hættu af völdum netárása og annarra öryggisatvika (að bilunum undanskildum) og lágmarka útbreiðslu þeirra og það tjón sem innviðirnir kunna að verða fyrir af þeim sökum. 
Notendahópur CERT-ÍS samanstendur fyrst og fremst af fjarskiptafyrirtækjum sem reka almenn fjarskiptanet og/eða veita aðgang að internetinu og internetþjónustu og njóta samkvæmt því forgangs á þjónustu CERT-ÍS. Fjarskiptafyrirtæki verða sjálfkrafa hluti af notendahópi CERT-ÍS, þar sem gert er ráð fyrir skyldubundinni þátttöku þeirra án þess að gerður sé sérstakur  þjónustusamningur þar um. Er þó gert ráð fyrir að CERT-ÍS geti komið að miklum notum á öðrum vettvangi og því er rekstraraðilum annarra ómissandi upplýsingainnviða, t.d. fjármálafyrirtækja, frjálst að gerast aðilar að notendahópi og  umsjónarneti CERT-ÍS, með þjónustusamningum við CERT-ÍS. Gert er ráð fyrir að í slíkir samningar verði að mestu staðlaðir þar sem m.a. verði kveðið á um umfang  þjónustunnar, með tilliti til stærðar viðkomandi nets, verkefni hópsins og samstarf við rekstraraðilann og aðra meðlimi notendahópsins, auk greiðslna fyrir umsamda þjónustu CERT-ÍS. 
Starf CERT-ÍS felst í því að samstilla aðgerðir innan notendahópsins og veita stuðning gegn aðsteðjandi öryggisatvikum í ómissandi upplýsingainnviðum þeirra. CERT-ÍS veitir ráðgjöf um viðbúnað og hvernig beri að bregðast við og kemur viðeigandi upplýsingum um slíkt á framfæri við almenning ef þurfa þykir. Í stuttu máli má segja að CERT-ÍS stuðli að og samræmi aðgerðir notendahópsins af völdum öryggisatvika af ásetningi. Meðal verkefna CERT-ÍS er að greina og meðhöndla þau öryggisatvik sem upp koma, með höfuðáherslu á atvik er snerta ómissandi upplýsingainnviði notendahóps. CERT-ÍS skal stuðla að efldum almennum forvörnum svo sem dreifa upplýsingum um fyrstu hættumerki til notendahóps og gera almenningi viðvart ef þörf krefur. Þá er CERT-ÍS ætlað að leiða leiðsögn og þjálfun sem stuðlar að vernd ómissandi upplýsingainnviða, þar með talið landsdekkandi æfingar innan Íslands sem og alþjóðleg þátttaka í æfingum milli landa, en CERT-ÍS er jafnframt ætlað að vera tengiliður Íslands í alþjóðlegu jafnt sem innlendu CERT samstarfi varðandi málefni er lúta að vernd ómissandi upplýsingainnviða. 

Umfang CERT-ÍS er samkvæmt ofangreindu umtalsvert og því ljóst að Póst- og fjarskiptastofnun mun ekki geta annað því starfi til frambúðar án þess að rekstrargrundvöllur stofnunarinnar sé styrktur líkt og lagt er til hér að ofan með breytingu á rekstrargjaldi því sem lagt er á fjarskiptafyrirtæki. 

b.

Varðandi hækkun rekstrargjalds sem lagt er á póstfyrirtæki er lagt til að árlegt rekstrargjald sem póstfyrirtæki skulu greiða til Póst- og fjarskiptastofnunar hækki úr 0,25% af bókfærðri veltu í 0,34%. Umfang starfsemi Póst- og fjarskiptastofnunar er varðar póstfyrirtæki og póstþjónustu er nú um 7% af heildarstarfsemi stofnunarinnar, og hefur farið vaxandi undanfarin ár. Má ástæður þess fyrst og fremst rekja til breytinga á póstþjónustu, greiningu póstmarkaðar, en ekki síst til til að bæta gjöld vegna þátttöku í alþjóðasamstarfi sem nú vega þyngra í skauti vegna veikingu krónunnar. Er þess og að vænta að umfang starfseminnar vegna póstþjónustu fari síður minnkandi, þar sem gert er ráð fyrir afnámi einkaréttar á póstmarkaði með innleiðingu tilskipunar 2008/6/EC og opnunar póstmarkaðar fyrir aukinni samkeppni. Því þykir nauðsynlegt að bregðast við með breytingu á rekstrargjaldi á póstfyrirtæki. 

Greinin þarfnast ekki skýringa. 

